
Gure planak euskal azentuaren alorrean 
Aste honetan barrena, egunero 

elkartzen gara, Larraona egoitzan, 
berrogeitamar euskaltzale, eta eus-
kal azentuaren gorabeherak azter-
tzen ditugu. Asteburuan, berriz, 
guztiz zabala izango den Biltzarre 
orokorrean, jende gehiago bilduko 
gara; eta oinarrizko puntu batzutan 
elkar-aditzen saiatuko gara. 

Zergatik hau guztia? Edo, agian, 
zertarako? 

Hizkuntzen normalizaziorako bi-
dean, jakina denez, mintzaira bera 
prestatu behar da aurretik, «stan-
dard" (Batua delakoa) ahalik eta 
zehazkienik zedarrituz. 

Prozesu horretan lehenengo 
urratsa hizkuntza idatziaren mailan 
burutzea, normala da; eta halaxe 
jokatu da euskararen kasoan. 

Hizkuntzak, ordea, funtsean, 
mintzatuak izateko daude. Eta, 
hortaz, guztiz premiazkoa da gaur 
bigarren pausua ematea; hau da, 
ahozko koda zedarritzea; eta, 
honen barruan, Euskara Batuaren 
Azentu-Eredua erabakitzea. 

Behar hau nabarmena da. Inter-
ferentzi maila gora doa; eta bere-
hala proposatu behar da bide bat. 

Honetaz jabeturik dago Euskal-
tzaindia; eta horregatik antolalu zi-
tuen, besteak beste, Azkoitiko 
(1982) eta Durangoko (1986) bile-
rak. 

Espero ziren erabakiak ez ziren 
hartu, ordea; eta, hori dela bide, 
eta hautakizunak argitzekotan, aur-
tengo UEUaren barruan, azentuan 
buruzko Mintegi bat eta Biltzarre 

orokor bat antolatzea erabaki ge-
nuen euskaltzale batzuk. 

Azentu-mota desberdinak daude. 
Harrigarri gerta badaiteke ere, Mi-
txelenak orain dela 15 urte sailkatu 
zituen lau eredu nagusiak (eta sail-
kapenaren xuxena azpimarratu be-
harko da berriro) oso desberdinak 
dira: erreliebez, azentuaren posi-
zioaz, plural/singular berezteko sis-
temaz, are azentuaren moldeaz 
beraz ere: IV. motakoa, erabat al-
dakaitza den bezala; I. motakoa, 
morfologiaren arauera zehazten da 
funtsean; II. eta III.an, aldiz, fono-
logiak berak eragin nagusia duela-
rik. Denen gustoko hautaketarik 
lortzerik ez dago; eta jator aitor-
tzen dugu denen aurrean. (Ortogra-
fian edo aditzean, dena dela, 
egoera berbera ezagutu genuen). 

Funtsezko arrazoi batzu ba-
daude, halere, hautaketa egokiro 
egiteko: 

1.—Bai Hizkuntzalaritza hutsak, 
eta bai Soziolinguistikak, «Tipo 1» 
deritzon moldera begiratzera bul-
tzatzen gaituzte. 

2.—Azentu-unitatea (edo kliti-
koen zerrenda, nahiago bada) ber-
bera da euskalki guztietan. 

3.—Hitz markatuen lerrokada, 
era berean, gutxi gora behera be-
deren, bera edo bertsua dela di-
rudi. 

4.—Entonazioaren eragina (enfa-
tikoa, galderazkoa, zerrendaketaz-
koa) hurrengo pausu baterako utz 
daiteke. 

Dokumentu nagusiz osatutako 

bilduma bat prestatu du UEUak 
(500 bat folio); eta dokumentu hori 
(Mitxelena, Azkue, Altube, Lafon, 
Basterretxea, Jacobsen, Holmer 
etab.) doharik banatu zaie biltzar-
kide nagusiei. 

Euskal azentuaren arazoan zer-
bait esan dezaketen instituzioei 
pasa zaie gomita (Filologi Fakulta-
teak, Euskaltzaindia, HABE, AEK 
etab.); eta berriro ere egiten dugu 
deia: ateak zabalik daude, eta Bil-
tzarrera jende asko etortzea nahi 
genuke. 

Biltzarrean ez da inolako eraba-
kirik hartuko: gu ez gara inor era-
baki hoiek hartzeko. Eginkizun hau 
Euskaltzaindiari dagokio. Garbi 
ager dadila. 

Guk oinarrizko proposamen ba-
tzutara heldu nahi genuke. Propo-
samen hoiek publiko egingo di-
tugu, eta Euskaltzaindiari ere 
helaraziko zaizkio. 

Gure ustez bost bat urtez utz 
daitezke horretan proposamen ho-
riek. Epe horretan, espero dugu, 
kritikak, ikerlanak eta tesiak buru-
tuko dira. Hori guztia horrela bil-
durik, eta herriaren erantzuna iku-
sirik (arazo hau soziolinguistikoa 
baita) Euskaltzaindiak, agian, 1992 
inguruan, urrats sendoren bat 
eman lezake. 

Horra hor, beraz, argi-eta-garbi, 
UEUak zer helburutan antolatu 
duen aurtengo saio hau. 

